ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՕԳՈՍՏՈՍԻ  22-Ի N 1392-Լ ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը)
«Հայաստանի Հանրապետության կառավարության 2024 թվականի օգոստոսի  22-ի N 1392-Լ որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ)  ընդունումը պայմանավորված է Հայաստանի Հանրապետության կառավարության 2024 թվականի օգոստոսի 22-ի N 1392-Լ որոշման 1-ին հավելվածով հաստատված  «Ոչխարաբուծության և այծաբուծության զարգացման 2024-2028 թվականների» ծրագիրը (այսուհետ՝ Ծրագիր) լավարկելու, Ծրագրի շրջանակներում շահառուների մասնակցության գործընթացը դյուրինացնելու, Ծրագրում ներառված որոշ դրույթներ հստակեցնելու և Ծրագրի իրականացման արդյունավետությունը բարձրացնելու անհրաժեշտությամբ։  

2. Ընթացիկ իրավիճակը և առկա խնդիրները
Ծրագրի պահանջների համաձայն փոխհատուցվում է յուրաքանչյուր շահառուի կողմից ձեռք բերված նվազագույնը 5 գլուխ, իսկ առավելագույնը՝ 300 գլուխ տոհմային կենդանիների արժեքը, մինչդեռ որոշ շահառուներ նախատեսում են ձեռք բերել ավելի շատ գլխաքանակ, ինչը սահմանափակում է լիարժեք ոչխարի հոտ ձևավորելու հնարավորությունները և անհրաժեշտություն է առաջացել բարձրացնել շահառուների կողմից ձեռք բերվող տոհմային կենդանիների առավելագույն շեմը։
Առավելագույն շեմի բարձրացման հիմք է հանդիսացել լիարժեք հոտ ձևավորելու և կենդանիների նպատակասլաց ընտրություն և զույգընտրություն իրականացնելու համար անհրաժեշտ այնպիսի նվազագույն գլխաքանակ ունենալու հանգամանքը, որի դեպքում հնարավոր կլինի կլինի կազմակերպել տեղական վերարտադրություն՝ սեփական հոտը համալրելուց զատ հանրապետության այլ ֆերմերներին տոհմային մատղաշ վաճառելու հնարավորությամբ։ Ի դեպ, արդեն իսկ կան կազմակերպություններ՝ մեծածավալ գլխաքանակ ձեռք բերելու ցանկությամբ և այդ նպատակով հայտեր են ներկայացրել նախարարություն։ Հայտերի առկայությունը հուսալի նախադրյալներ է ստեղծում 2026 թվականի ներկրման ծավալներն ապահովելու համար։ 
Հարկ է նշել, որ ներկայումս նոր մեկնաբանությամբ մշակվում է Տոհմային անասնաբուծության մասին օրենքի նախագիծ, որի նպատակն է կարգավորել տոհմային անասնաբուծության վարումը Հայաստանի Հանրապետությունում։

3. Կարգավորման նպատակը և բնույթը
Նախագծի նպատակն է ընդլայնել Ծրագրի շրջանակներում շահառուների կողմից առավել շատ գլխաքանակ ձեռք բերելու հնարավորությունները: Այդ իսկ պատճառով Նախագծով առաջարկվում է ձեռք բերվող տոհմային կենդանիների առավելագույն գլխաքանակը 300-ից հասցնել 1000-ի: 
Միաժամանակ, նախատեսվում է հստակեցնել Ծրագրին մասնակցության համար ներկայացվող փաստաթղթերի շրջանակը՝ ձեռք բերվող կենդանիների գյուղատնտեսական կենդանիների հաշվառման տեղեկատվական համակարգում ներառված լինելու վերաբերյալ տեղեկանքի ներկայացման պահանջ։
Բացի այդ, ձեռք բերված կենդանիների՝ գյուղատնտեսական կենդանիների հաշվառման տեղեկատվական համակարգում ներառված լինելու փաստի ապահովումը կնպաստի կենդանիների հաշվառման ամբողջականության, ծրագրի շահառուների նկատմամբ վերահսկողության արդյունավետության և պետական աջակցության հասցեականության բարձրացմանը։
Նախագծի ընդունումը պայմանավորված է ոլորտի զարգացման խթանման, պետական աջակցության ծրագրերի արդյունավետության բարձրացման և կենդանիների հաշվառման միասնական համակարգի կիրառման ապահովման անհրաժեշտությամբ։

4․ Պետական բյուջեի վրա ազդեցությունը
«Հայաստանի Հանրապետության կառավարության 2024 թվականի օգոստոսի  22-ի N 1392-Լ որոշման մեջ լրացում և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման արդյունքում Հայաստանի Հանրապետության պետական բյուջեի եկամուտներում և ծախսերում ավելացումներ կամ նվազեցումներ չեն նախատեսվում, սակայն տվյալ տարվա համար ձեռք բերվող գլխաքանակի սահմանված շեմը գերազանցելու դեպքում, հավելյալ գումարի ներգրավումը կիրականացվի բյուջեի ներքին վերաբաշխման հաշվին։ 

5․ Կապը ռազմավարական փաստաթղթերի հետ 
Որոշման Նախագիծը բխում է «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին ՀՀ կառավարության 2021 թվականի նոյեմբերի 18-ի N 1902-Լ որոշման 9-րդ «Գյուղատնտեսության զարգացում և արտադրողականության բարձրացում», 9.1 «ՀՀ գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության իրականացում», 9.3  «Անասնաբուծության ճյուղի զարգացման խթանում» կետերից:
ՀՀ կառավարության 2023 թվականի հունիսի 29-ի N 1083-Լ որոշմամբ հաստատված «Պարենային անվտանգության համակարգի զարգացման ռազմավարության 2023-2026 թվականների գործողությունների» հավելված 2-ի 4-րդ կետով սահմանված «Գյուղատնտեսության զարգացում, արտադրողականության բարձրացում և կայուն անասնահամաճարակային և բուսասանիտարական իրավիճակի ապահովում» առաջնահերթությունից, որով նախատեսվում է տոհմային կենդանիների տեսակարար կշռի շուրջ 10% ավելացում՝ բազային տարվա 2%-ի դիմաց։

6․ Նախագծի մշակման գործընթացում ներգրավված ինստիտուտները և անձինք
ՀՀ կառավարության որոշման նախագիծը մշակվել է ՀՀ էկոնոմիկայի նախարարության կողմից:

7. Ակնկալվող արդյունքը
Նախագծի ընդունումը հնարավորություն կընձեռնի ընդլայնել ոչխարաբուծությամբ և այծաբուծությամբ զբաղվող շահառուների շրջանակը, ավելացնել պետական աջակցությամբ շահառուների կողմից ավելի շատ գլխաքանակ ձեռք բերելու հնարավորությունները, որը կնպաստի տոհմային կենդանիների տեսակարար կշիռի, ոչխարաբուծական և այծաբուծական արտադրանքի ծավալների ավելացմանը։ 
